
梅花

作者：王冕　元

本作品收錄於《列朝詩集/甲前05》

疏枝錯落花燦爛，正似推篷溪上看。

凍痕不剝五更霜，蘚色猶存百年乾。

孤山處士詩夢寒，羅浮仙人酒興闌。

天荒地老行路難，誰傳春色來人間。

君不見：

江南物色今匪昔，大谷長林盡荊棘。

歲寒何處論襟期，坐對雲山空嘆息。

東樓女兒《白苧》歌，西樓美酒喚杏花。

總有高人愛高潔，踏雪誰肯來山家。

老我無能慣清苦，寫梅種梅千萬樹。

霜清月白夜更長，每是狂歌不歸去。

只今潦倒霜髩垂，世情雜雜俱忘機。

讀書寫字兩眼眵，斷白搔墮隨花飛。

轉首江南隔塵土，白月流光雙鶴舞。

一聲羌管過南樓，鐵石心腸亦淒楚。

安得喚起陳元龍，長船滿載玻璃紅。

浩歌拍拍隨春風，大醉驚倒江南翁。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

